
AĞA ƏLİ İBRAHİMOVUN FƏLSƏFİ MOTİVLİ ƏSƏRLƏRİNDƏ  

REALLIQ VƏ İRREALLIĞIN SİNTEZİ 

Xülasə:  Məqalədə Azərbaycanın görkəmli rəssamı Ağa Əli 

İbrahimovun fəlsəfi motivli yaradıcılığı təhlil olunur. Onun “Qaçan adam” 

(1976), “Dördüncü ölçü” (1981), “Həqiqət önündə” (1989) və digər əsərləri 

üzərində aparılan təhlillər əsasında rəssamın fəlsəfi motivli əsərlərində reallıq və 

irreallığın necə sintez təşkil etdiyi göstərilir. Ağa Əli İbrahimovun yaradıcılığı, 

reallıq və irreallığın sintez olunduğu, fəlsəfi düşüncələrlə zənginləşdirilmiş 

əsərlərlə zəngindir. Rəssamın yaradıcılığında reallıq – insanın fiziki, psixoloji və 

mənəvi varlığı, irreallıq isə – həmin varlığın dərkindəki ilahi və metafizik qat 

kimi təqdim olunur. Ağa Əli İbrahimov rəngdən və formadan istifadə etməklə 

bədii məkanda insanın ilahi təkamülünü təsvir edir. Rəng kontrastları və abstrakt 

kompozisiyalar vasitəsilə ifadə olunan bu təsvirlər, əslində, insanın kainatla, 

zamanla, öz varlığı ilə apardığı dialoqun görünən səviyyədə canlandırılmasıdır. 

Ağa Əli İbrahimovun tablolarında hadisələr real zaman və məkan içində yox, 

düşüncə və duyğuların ritmində cərəyan edir. Odur ki, o, tamaşaçını yalnız 

əsərlərə baxmağa yox, eyni zamanda onları hiss etməyə dəvət edir. 

Açar sözlər: Ağa Əli İbrahimov, Azərbaycan, rəssamlıq, əsər, fəlsəfi 

motiv, reallıq  

Azərbaycan təsviri sənətinin görkəmli nümayəndələrindən olan Ağa Əli 

İbrahimovun yaradıcılığında fəlsəfi və estetik gücə malik əsərlər özünün dərin 

fəlsəfi qatı və düşündürücülüyü ilə seçilir. Onun fəlsəfi motivli 

kompozisiyalarında bəşəriyyət, din, ruh və qurtuluş kimi mənəvi mövzular 

kifayət qədərdir. 

Ağa Əli İbrahimovun əsərlərində tamaşaçını düşündürən məqamlar əsas 

etibarilə onun fəlsəfi motivli əsərlərində üstünlük təşkil edir. Bu mənada 

rəssamın “Qaçan adam” (1976), “İnsanın doğuluşu” (1977), “Gün keçdi” (1977), 

“Dördüncü ölçü” (1981), “Ruhun vəhdəti” (1984), “Şər qarışanda” (1987), 

“Həqiqət önündə” (1989), “Yer kürəsinin sonu” (1990), “Ümid ağacı” (1996), 

“İki mələk” (2000), “Çağırış” (2001), “Sonun başlanğıcı” (2001-2002), 

“Əbədiyyətə addım” (2005) və s. bu kimi digər fəlsəfi motivli əsərlərini qeyd 

edə bilərik.  

Yuxarıda adları vurğulanan bu əsərlərdə reallıq və irreallıq elementləri 

sintez şəklində təzahür edir. Daha geniş mənada desək, bu cür əsərlərdə insanın 

daxili dünyası, həyatın mənası və varlıq aləmi kimi məsələlər əks olunur. Reallıq 

və irreallıq arasındakı sərhədlər silinərək, tamaşaçıya dərin düşüncələr təqdim 

edilir. 

Ağa Əli İbrahimovun yaradıcılığı, reallıq və irreallığın sintez olunduğu, 

fəlsəfi düşüncələrlə zənginləşdirilmiş əsərlərlə zəngindir. Onun fəlsəfi motivli 

tabloları, tamaşaçını düşünməyə və həyatın dərin mənalarını araşdırmağa təşviq 

edir. Belə tablolardan biri məhz rəssamın 1976-cı ildə bədii görüntüyə gətirdiyi 

“Qaçan adam” monumental tablosudur. 

Ekspressiv simvolizm və abstrakt ekspressionizm tərzinə yaxınlığı ilə 

seçilən əsərdə mərkəzi fiqur kimi qaçan insan təsviri çıxış edir. Burada qaçan 

adamın konkret olaraq real obrazı yaradılmasa da, lakin dinamik fırça yaxıları 

və yığcam-anarxik rəng fakturası vasitəsilə müəyyən hərəkət hissi – qaçan adam 

təəssüratı yaradılıb. Bu, bizə insan ruhunun psixoloji dağılma və qaçış anını hiss 

etdirir – yəni real bir hadisə deyil, insanın ruh halının təcəssümüdür. Daha dəqiq 

desək, əsərin kompozisiyası mərkəzi fiqur və ya konkret – tanınan bir formadan 

uzaqdır. Burada hərəkət hissini, qaçışın enerjisini konkret şəkildə ifadə edən heç 

bir cizgi yoxdur. Bunun əvəzində Ağa Əli İbrahimov hərəkəti rəngin ritmi, 

fırçanın impulsivliyini və kompozisiya daxilindəki dinamizmi vasitəsilə təqdim 

edir. Tablonun kompozisiyası sanki fırtınalı bir təbiət səhnəsi kimi oxunur, 

əslində bu, daxili mənəvi burulğanın metaforasıdır. 

Ağa Əli İbrahimov. “Qaçan adam”. 1976. 

“Qaçan adam” (1976) əsəri eyni zamanda fəlakət və qurtuluş dualizmini 

özündə əks etdirir. Reallıq burada insanın yaşam təcrübəsindən doğan qorxuları, 

mübarizələri və zamanla olan qarşıdurmalarıdır. İrreallıq isə bu qorxuların 

konkret səhnədə deyil, abstrakt rəng qatlarında ifadəsidir. Beləcə, əsər oxucuya 

sual ünvanlayır: insan nədən qaçır? Maddədən, zamandan, yoxsa özündən? 

Göründüyü kimi, tablonun əsas fəlsəfi məzmunu – insanın qorxu, təlatüm və 

xilasolma arzusu arasında yaşadığı mənəvi qaçışdır. Lakin bu qaçış fiziki deyil, 

dərin mənada ilahi və ideoloji xarakter daşıyır. Başqa sözlə desək, rəssamın 

əsərdə tamaşaçıya çatdırmaq istədiyi əsas fəlsəfi qayə ondan ibarətdir ki, bəşər 

övladı dünya qarşısında tək və qorxulu bir varlıqdır, tabloda əksini tapmış qaçış 

isə bu qorxuya verilən cavabdır.  

Əsərin rəng həlli olduqca yüksək ustalıqla icra olunub. Belə ki, tablonun 

yuxarı hissəsində mavi, firuzəyi və ağ rənglərin dominantlığı bizi sanki səma ilə 

qarşılaşdırır. Lakin bu səma sülh və sakitlik yox, enerji burulğanı, psixoloji 

gərginlik mənbəyidir. Mərkəzdən aşağıya doğru rəng palitrası dəyişir – narıncı, 

qırmızı, sarı və yaşıl tonlara keçir. Bu keçid bizə duyğuların parçalanmasını, 

insanın maddi aləmdə ilişib qalmasını və eyni zamanda ondan qurtulmaq istəyini 

xatırladır. Beləliklə, Ağa Əli İbrahimov burada rəngin dili ilə insanın ikili 

mövcudluğunu – həm bu dünyaya bağlı, həm də ondan azad olmaq istəyən varlıq 

olduğunu təsvir edir. 

“Rəssamın hər birində emosionallıq duyulan tablolarının rəng qatından 

“boylanan” çoxqatlılıqda həm də fəlsəfi yük mövcud olduğundan onların hər 

biri bütün mənalarda düşündürücüdür. Müqayisə üçün deyək ki, zamanında 

yaşıdlarından Fərhad Xəlilov dahi Səttar Bəhlulzadənin “fəlsəfi mənzərə” 

yaratmaq ənənəsini davam etdirmişdisə, Ağa Əli İbrahimovun sərgilədiyi bədii 

yanaşmalarda Mircavad Mircavadov və Əşrəf Muradoğlu yaradıcılığı ilə 

səsləşə biləcək estetika hiss olunurdu. Başqa sözlə desək, onun yaratdığı rəng 

qatının hər santimetrində rəssam qəlbinin döyüntüləri, təzadlı yaşantılarının izi 

duyulmaqdadır” (Əliyev Z. 5 may, 2021). 

Qeyd edək ki, Ağa Əli İbrahimovun “Qaçan adam” (1976) əsərində təkcə 

rəssam kimi deyil, eyni zamanda fəlsəfi düşüncə sahibi kimi özünü ifadə edir. 

O, boyanı yalnız forma yaratmaq üçün deyil, mənanı doğurmaq üçün istifadə 

edir. “Qaçan adam”ın qaçdığı məkan fiziki məkandan çox ruhun daxili aləmində 

itirdiyi sabitlik nöqtəsidir. Rəssamın fırçası bu sabitliyin itkisindən doğan 

enerjini tabloya köçürür. 

Rəssamın fəlsəfi məzmunlu əsərləri içərisində “Dördüncü ölçü” (1981) 

adlı əsəri xüsusi yer tutur. Belə ki, bu əsər forma baxımından çox sadə görünsə 

də, olduqca dərin məna-məzmuna malik olması ilə səciyyələnir. İlk baxışdan 

formanın yoxluğu, minimalizmə yaxın səssizlik, rənglərin monoton 

təbəqələnməsi əsərin passivliyini nümayiş etdirir. Lakin bu sükut, dərin 

düşüncəyə açılan qapıdır. Rəssam burada formanın deyil, məhz məkanın 

mahiyyətini və zamanın intuitiv hissini təqdim edir. 

Əsərin bütövlüyü bir baxışda çox az şey “deyirmiş” kimi görünə bilər. 

Rəng həlli yaşılın müxtəlif tonlarında sıxışdırılmış, solğun, dumanlı bir məkan 

təsiri bağışlayır. Kompozisiyanın tam mərkəzinə çəkilmiş incə çat, gözə güclə 

görünən nazik xətlər – bir zaman çərçivəsinin qırılmasını, klassik məkanın 

dağıdılmasını simvolizə edir. Bu çat – fiziki bir divar çatlağı deyil, fikir 

müstəvisinin yarılmasıdır. Rəssam burada bizi üç ölçülü məkandan kənara – 

dördüncü ölçüyə dəvət edir. Fiziki dünyada dördüncü ölçü zamandır. Lakin Ağa 

Əli İbrahimovun tablosunda bu zaman davam edən, axan bir zaman deyil – 

burada zaman dondurulmuş, metafizik bir anlayış kimi təqdim olunur. Fırçanın 

yoxluğu, kənarların tərtib olunmaması, həndəsi formalardan imtina – bütün 

bunlar təbiət qanunlarının, görmə stereotiplərinin dağıdılmasıdır. 

 

Ağa Əli İbrahimov. “Dördüncü ölçü”. 1981. 

“Dördüncü ölçü” (1981) əsərində reallıq – sadə, təmiz, sükut içində 

mövcud olan bir səth, irrealıq isə həmin səthin içində gizlənən çat, gözə 

görünməyən enerjinin mikro təzahürüdür. Bu tablo ilə rəssam sanki ekzistensial 

fəlsəfə ilə metafizik riyaziyyatın kəsişməsində dayanan bədii ideya yaradır. 

Tabloda çat – “an” anlayışının əyani qarşılığıdır. O, əvvəlki sakitliklə sonrakı 

dağıntı arasındakı hüdudsuz və izahsız keçid nöqtəsidir.  

“Dördüncü ölçü” (1981) reallığın səthi səssizliyini, irreallığın isə dərin 

və görünməz enerjisini əks etdirir. Rəssamın buradakı əsas məqsədi sənətdə 

forma deyil, düşüncə yaratmaqdır. Daha dəqiq desək, rəssam tamaşaçını “nə 

gördün?” yox, “nə hiss etdin?” sualı ilə qarşılaşdırır. 

Ağa Əli İbrahimovun “Həqiqət önündə” (1989) adlı tablosu onun 

yaradıcılığında fəlsəfi dünya duyumunun ən dərin poetik təzahürlərindən biridir. 

Əsər bədii forma cəhətdə sadə həll olunsa da, onun məzmun tutumu olduqca 

böyükdür. Belə ki, “Həqiqət önündə” – adından da göründüyü kimi, bu, bir 

qarşılaşma anıdır. Təbii ki, bu, adi görüş deyil. Bu, insanla əbədiyyətin, bəşərlə 

ilahinin, varlıqla həqiqətin kəsişmə nöqtəsidir.  

Tablonun mərkəzində, kompozisiyanın aşağı hissəsində yerə diz çökmüş 

bir insan təsviri əksini tapıb. Sanki, o, təslim olmuş halda verilib. Onun 

qarşısında sanki göydən süzülən bir işıq sütunu, yəni nur var. Həmin nurla dolu 

sahə zülmətdən aydınlığa keçidin estetik formasıdır. Bu nur zahirdə işıq olsa da, 

batində məlum olmayan həqiqətin simvoludur. Tablonun kompozisiyası şaquli 

formatda qurulub. Yuxarıdan aşağıya doğru enən işıq xətti, onun ətrafında isə 

dumanlı, tutqun və qeyri-müəyyən fon verilib. Bu duman, insanı həqiqətə aparan 

yolu örtən şübhə, qorxu, müəmma və özünə dönüş halını xarakterizə edir. İnsan 

bu dumanı yalnız içindən keçərək aşa bilər. Odur ki, diz çökən fiqur bu səfərin 

əyani ifadəsidir.  

Abstrakt simvolizm tərzində həll edilmiş bu əsərdə sanki formasızlıq 

formanın özü, hərəkətsizlik bir hərəkət, rəngin yoxluğu isə dərin ifadə 

vasitəsidir. Əslində rəssam burada rəngin yerini nurla əvəzləyib. Bu, klassik 

rəngkarlıq üslubundan uzaq bir tərzdir. Burada rəssamın fırça izləri görünmür, 

kənarlar sərhədsizdir, bu isə “həqiqətin sərhədsizliyi” ideyasına xidmət edir. 

Başqa sözlə desək, əsərin məzmunu onun formasını üstələyir.  

“Həqiqət önündə” (1989) əsərində müəyyən mənada sufi təlimlərinin 

təsiri də müşahidə olunur. Belə ki, sufizmə görə, insanın ən ali məqsədi “haqqı 

görmək”, yəni həqiqətə şahid olmaqdır. Bu şahidlik, əməl və təsəvvürlə deyil, 

bilavasitə qəlb gözü ilə mümkündür. Əsərdə diz çökən insan fiquru Allahın 

önündə təslimiyyət halını simvolizə edir. Daha dəqiq desək, o insan, artıq baxmır 

– o, görür, o, artıq düşünmür – hiss edir. 

Ağa Əli İbrahimov. “Həqiqət önündə”. 1989. 

Tabloda əksini tapmış “nur” – sadəcə işıq mənbəyi deyil. O, Allahın 

nurudur. Qurani-Kərimin “Nur” surəsində qeyd olunan “Allah göylərin və yerin 

nurudur...” (Nur surəsi, 35-ci ayə) ayəsi bu tablonun fəlsəfi başlanğıcı hesab 

edilə bilər. Daha dəqiq desək, sanki bu əsər həmin ayənin rəng və işıqla verilmiş 

bədii təfsiridir.  

Rəssamın “Həqiqət önündə” (1989) əsəri onun tamaşaçısını yalnız 

düşündürmür, eyni zamanda müəyyən bir sükuta qərq edir. Burada əksini tapmış 

insan fiqurunun, təklikdə, qaranlıq içində və eyni zamanda nur qarşısında 

verilməsi onun sanki ümid içərisində olmasını xarakterizə edir. 

Qeyd edək ki, bu əsər Ağa Əli İbrahimovun fəlsəfi motivli əsərləri 

içərisində yüksək bədii məziyyəti ilə seçilir. Burada da rəssam əsərin bədii 

formasından daha çox onun məna-məzmun tutumuna önəm vermişdir. “Həqiqət 

önündə” (1989) tablosundakı reallıq insanın varlığının qaranlıq sahəsidir, 

irreallıq isə onu əhatələyən nurdur. Daha geniş mənada desək, burada reallıq və 

irreallıq bir-birinə zidd şəkildə deyil, məhz sintez şəkildə ifadə olunub. Burada 

real element insan fiqurudur. O diz çöküb, düşünür, yaxud dua edir. Təbii ki, bu, 

tamaşaçı üçün tanış və bəşəri bir səhnədir. İnsan qorxur, təslim olur, düşünür – 

bütün bunlar, real duyğuların və vəziyyətlərin simvoludur. O, təkdir, amma bu 

təklik hər kəsin içində olan var olmanın tənhalığıdır. Bu, bizim reallığımızdır. 

Lakin ətraf aləm, bu real fiqurun içində olduğu məkan və nur isə irreal sahəyə 

aiddir. İşıq insanı bürüyən zülmətin içində sanki başqa aləmdən gəlmişdir. Bu 

nur nə fiziki mənbəyə, nə də müşahidəyə bağlıdır. O, mücərrəd həqiqətin əyani 

izidir.  

Əsərdəki reallıq eyni zamanda insanın pozası – diz çökməsi, irreallıq isə 

onun baxdığı, lakin bizim görə bilmədiyimiz həqiqətdir. Bu mənada, Ağa Əli 

İbrahimov burada özünün geni fəlsəfi düşünsə sahibi olduğunu bir daha 

təsdiqləmişdir. Belə ki, o, bu əsərdə reallığı rənglər və ya rənglərin yoxluğu ilə, 

irreallığı isə nurla ifadə etmişdir. Həmçinin buradakı reallıq insanın tənhalığı, 

acizliyi, daxili səfəri, irreallıq isə bu səfərin istiqaməti, hədəfi və nəticəsidir. 

Odur ki, əsərdə reallıq və irreallıq bir-birinə təzadlı şəkildə əks olunmayıb, 

əksinə, onlar bir-birinə axır, bir-birini tamamlayır və bir-birinə çevrilir. Bu sintez 

isə məhz Ağa Əli İbrahimovun yaradıcılıq fəlsəfəsinin əsas mahiyyətidir: insan 

realdır, amma onun məqsədi – həqiqət, irrealdır. Bu iki hal bir əsərdə birləşəndə, 

insan həqiqətə doğru real addım atmış olur. 

Nəticə etibarilə qeyd edək ki, “Rəssam ikilənən insan və zamanın 

qarşıdurmasına işıq salan fəlsəfi qayəli əsərləri ilə milli rəngkarlığımızı daha da 

zənginləşdirməyə nail olmuşdur. Rəng qatının hər qarışını rəssam qəlbinin 

döyüntülərindən qaynaqlanan estetik tutumla zənginləşməsinin nəticəsidir ki, 

müxtəlif mövzulu bu tabloların hər biri cəlbedici və düşündürücü qəbul 

olunur...” (Əliyev Z. 5 may, 2021). 

Ağa Əli İbrahimovun fəlsəfi motivli əsərlərində reallıqla irreallığın 

sintezi, formanın məzmuna tabe olması və insanın daxili dünyasının rəng və 

ritmlə ifadə olunması aydın şəkildə müşahidə olunur. Onun əsərləri Azərbaycan 

təsviri sənətində abstrakt ekspressionizmlə simvolik təfəkkürün yüksək sintezini 

təmsil edir. 

   



MƏDƏNİYYƏT DÜNYASI 

Azərbaycan Dövlət Mədəniyyət və İncəsənət Universiteti XLVII buraxılış, Bakı, 2025 

МИР КУЛЬТУРЫ 

Азербайджанский государственный университет культуры и искусств, XLVII выпуск, Баку, 2025 

THE WORLD OF CULTURE 

Azerbaijan State University of Culture and Arts, XLVII edition, Baku, 2025 

 

263 

 
 

Ədəbiyyat siyahısı 

Axundzadə L. (2004). Ağa Əli. Kataloq. Bakı, 2004 

Əfəndi R. (2007). Azərbaycan incəsənəti. Bakı: “Şərq-Qərb”. 160 s. + 

112 s. (ill.) 

Qurani-Kərim (2008). Tərcüməçilər: Ağabala Mehdiyev və Dürdanə 

Cəfərli. Bakı, 370 s. 

Əliyev Z (5 may, 2021). Rəng qatı fəlsəfi yükə bələnəndə. URL: 

https://medeniyyet.info.az/page/news/55914/Reng-qati-felsefi-yuke-

belenende.html 

Мамедов Субхан Али оглу 

Синтез реальности и ирреальности в философски  

мотивированных произведениях Ага Али Ибрагимова 

Резюме: В статье анализируется философски мотивированное 

творчество выдающегося азербайджанского художника Аги Али 

Ибрагимова. На основе анализа его произведений «Бегущий человек» 

(1976), «Четвертое измерение» (1981), «Перед истиной» (1989) и других 

показано, как реальность и нереальность образуют синтез в философски 

мотивированных работах художника. Творчество Ага Али Ибрагимова 

богато произведениями, синтезирующими реальность и нереальность и 

наполненными философскими мыслями. В творчестве художника 

реальность представлена как физическое, психологическое и духовное 

существование человека, а нереальность – как божественный и 

метафизический слой в понимании этого существования. Ага Али 

Ибрагимов посредством цвета и формы изображает божественную 

эволюцию человека в художественном пространстве. Выраженные 

посредством цветовых контрастов и абстрактных композиций, эти 

изображения, по сути, являются зримой реконструкцией диалога человека 

со вселенной, со временем и со своим собственным существованием. В 

картинах Ага Али Ибрагимова события развиваются не в реальном 

времени и пространстве, а в ритме мыслей и эмоций. Поэтому он 

предлагает зрителю не только смотреть на работы, но и чувствовать их. 

https://medeniyyet.info.az/page/news/55914/Reng-qati-felsefi-yuke-belenende.html
https://medeniyyet.info.az/page/news/55914/Reng-qati-felsefi-yuke-belenende.html

                                                      Mammadov Subhan Ali oghlu 

Synthesis of Reality and Irreality in Philosophically Motivated 

Works of Agha Ali Ibrahimov  

                                          Summary 

      The article analyzes the philosophically motivated creativity of the 

prominent Azerbaijani artist Agha Ali Ibrahimov. Based on the analysis of his 

“Running Man” (1976), “Fourth Dimension” (1981), “In Front of Truth” (1989) 

and other works, it is shown how reality and irreality form a synthesis in the 

artist’s philosophically motivated works. Agha Ali Ibrahimov’s creativity is rich 

in works that synthesize reality and irreality and are enriched with philosophical 

thoughts. In the artist’s creativity, reality is presented as the physical, 

psychological and spiritual existence of man, and irreality is presented as the 

divine and metaphysical layer in the understanding of that existence. Agha Ali 

Ibrahimov depicts the divine evolution of man in the artistic space using color 

and form. Expressed through color contrasts and abstract compositions, these 

images are, in fact, a visible reenactment of the dialogue that man has with the 

universe, with time, with his own existence. In Agha Ali Ibrahimov's paintings, 

events do not develop in real time and space, but in the rhythm of thoughts and 

emotions. Therefore, he invites the viewer not only to look at the works, but also 

to feel them. 

     Key words: Agha Ali Ibrahimov, Azerbaijan, painting, work, philosophical 

motif, reality. 

